
Concello de Vigo

JOSÉ RIESGO BOLUDA, SECRETARIO XERAL DO PLENO DO CONCELLO DE
VIGO, 

CERTIFICA: Que o Pleno do Concello, en sesión ordinaria (agosto) do día 4 de
setembro de 2019, adoptou o seguinte acordo: 

4.- APROBACIÓN INICIAL  DO  PROXECTO  DE  MODIFICACIÓN  PARA  O
EXERCICIO  2020  DA  ORDENANZA  FISCAL  XERAL.  EXPTE.  2579/500
(REXISTRO PLENO 2116/1101)

ANTECEDENTES: No expediente consta informe proposta emitido pola Dirección
Xeral  de  Ingresos  en  data  15.07.2019,  modificado  posteriormente  con  data
22.07.19, no que consta a seguinte modificación ao articulado vixente:

“1.NORMATIVA APLICABLE:

• Constitución española de 27 de decembro de 1978.
• Lei 7/1985, de 2 de abril, de bases do réxime local.
• Real Decreto Lexislativo 2/2004, de 5 de marzo, polo que se aproba o Texto

refundido da Lei reguladora das facendas locais (en adiante, TRLRFL). 
• Lei 5/1997, de 22 de xullo, de réxime local de Galicia. 
• Lei 58/2003, de 17 de decembro, xeral tributaria (en adiante, LXT).
• Lei  39/2015,  do  1  de  outubro,  do  procedemento  administrativo  común  das

Administracións Públicas (en adiante, Lei 39/2015). 
• Real Decreto 939/205 de 29 de xullo, polo que se aproba o Regulamento xeral de

recadación, modificado polo Real Decreto 1071/2017 de 29 de decembro (en
adiante, RXR). 

• Decreto 141/2012 polo que se aproba o Regulamento marco do servizo público
de saneamento e depuración de auga residuais de Galicia (referenciado como
Decreto 141/2012).

•  Real  Decreto  1071/2017,  de  29  de  decembro,  polo  que  se  modifica  o
Regulamento  Xeral  de  Recadación  en  materia  do  procedemento  de poxa (en
adiante, RD 1071/2017).

2. ANTECEDENTES DE FEITO.

Primeiro.- Mediante Acordo plenario de data 5 de setembro de 2018 aprobouse
definitivamente  a  modificación  de  determinados artigos  da presente  Ordenanza
Fiscal Xeral relativos a materia recadadora.

Segundo.-  O Sr.  Concelleiro-Delegado da Área de Orzamentos e  Facenda ditou
orde de inicio de expediente de modificación en data 1 de xullo de 2019.



3. CONSIDERACIÓNS TÉCNICAS E XURÍDICAS.

a) Para a aplicación dos tributos, a administración municipal ten que rexirse pola
normativa propia de cada tributo, pero tamén ten que seguir as normas de xestión,
liquidación,  inspección,  recadación  e  revisión  integradas  nesta  Ordenanza fiscal
xeral. 

A  través  da  Ordenanza  Fiscal  Xeral,  o  Concello  de  Vigo  adapta  a  normativa
tributaria ao réxime de organización e funcionamento interno propio, tal e como
establece o artigo 12.2 do TRLRFL.

A casuística derivada da xestión tributaria e recadadora do último ano aconsella as
modificacións que se relacionan no presente expediente.

b) As importantes reformas lexislativas levadas a cabo, non só no ámbito tributario
senón tamén no eido do procedemento administrativo común das Administracións
Públicas, xeran a necesidade de modificar a Ordenanza fiscal xeral do Concello de
Vigo coa finalidade de adaptala á normativa vixente na materia.

Faise precisa a adaptación de diversos preceptos da Ordenanza Fiscal  Xeral  ás
previsións da Lei 39/2015 en materia de procedemento electrónico (neste senso,
procede engadir  un artigo 19 Bis,  engadir  os parágrafos 5 e 6 ao artigo 54 e
modificar o artigo 59.9); precísase a adaptación do artigo 23 ao disposto no artigo
40 da LXT e modifícase o artigo 73 debido ás  novidades introducidas  polo RD
1071/2017  en  materia  do  procedemento  de  poxa.  Ademais,  engádese  como
disposición adicional a esta Ordenanza Fiscal, unha modificación de contido técnica
da Ordenanza Fiscal nº 20.
Así, as modificacións que se propoñen son as seguintes:

- introdución dun artigo 19 Bis, engadido de dous novos parágrafos no artigo 54 e
modificación do artigo 59.9:

A  entrada  en  vigor  da  Lei  39/2015,  ditada  ao  amparo  do  artigo  149.1.18  da
Constitución que atribúe ao Estado a competencia para establecer as bases do
réxime  xurídico  das  Administracións  Públicas  e  o  procedemento  administrativo
común  e,  por  tanto,  integramente  aplicable  ás  entidades  locais;  redefiniu  por
completo  os  medios  de  comunicación  e  notificación,  sendo  preciso  adaptar  a
normativa  local  á  levanza  preferentemente  electrónica  do  procedemento
administrativo que proclama a precitada lei.
Con  esta  finalidade,  introdúcese  o  artigo  19  Bis  para  regular  as  obrigas  de
relacionarse por medios electrónicos coa  Administración Tributaria do Concello de
Vigo e engádense dous novos parágrafos no 54, a través dos cales se adoptan
medidas  que facilitan  e  axilizan  a  tramitación  dos procedementos  tributarios  e
modifícase o apartado 9 do artigo 59 relativo a publicación de obrigados tributarios
a través do BOE por non ter sido posible a notificación persoal.

- adaptación do artigo 23 (apartados 1,2 e 5) ao disposto no artigo 40 da LXT, no
tocante aos sucesores de persoas xurídicas e de entidades sen personalidade.

-  modifícase  o  artigo  73,  debido  ás  novidades  introducidas  polo  Real  Decreto
1071/2017,  de  29  de  decembro,  polo  que  se  modifica  o  réxime  xurídico  do
procedemento de poxa a través da adaptación dos artigos 100 a 107 do RXR, para
adaptalo  aos  principios  emanados  do  informe  elaborado  pola  Comisión  para  a
Reforma  das  Administracións  Públicas  (CORA),  co  obxectivo  da  axilización  e



simplificación  de  ditos  procedementos  así  como  a  potenciación  dos  medios
electrónicos, nos termos expresados polo Sr. Tesoureiro en proposta que consta no
expediente.

A estes efectos, imponse a tramitación electrónica do procedemento de poxa, que
se celebrará no Portal de Poxas da Axencia Estatal Boletín Oficial do Estado, como
xa viña sucedendo coas poxas xudiciais; redúcese o importe mínimo do depósito e
enuméranse  as  opcións  posibles  ante  a  falta  de  adxudicación  dalgún  ben  nun
procedemento de poxa, entre outras modificacións de menor calado. 

-Por  motivos  de  economía  no  procedemento,  introdúcense  como  disposición
adicional a esta ordenanza  unha modificación de contido técnica na ordenanza
fiscal nº 20. 

Nesta ordenanza nº 20 Fiscal Reguladora das taxas pola prestación de servizos de
baleirado de pozos negros,  fosas  sépticas,  solares  e  servizos  similares  como a
recepción  de  vertidos  non  canalizados na  EDAR,  realízasen correccións  de  tipo
técnico  adaptados  á  normativa  autonómica:  Decreto  141/2012,  que  fixa  as
condicións  para  a  recepción  de  vertidos  non  canalizados  ás  instalacións  de
saneamento

4. INFORME SOBRE REPERCUSIÓN ORZAMENTARIA. 

Para os efectos do disposto no artigo 129.7 da Lei 39/2015, cómpre indicar que a
presente modificación regula aspectos procedimentais e técnicos sen repercusión
dende o punto de vista das previsións nas correspondentes partidas orzamentarias
do exercicio 2020.

   
5. INFORME SOBRE O IMPACTO DE XÉNERO.

A presente modificación non introduce ningunha disposición que teña incidencia por
razón  de  xénero,  xa  que  afecta  a  quen  teña  a  condición  de  contribuínte.
Consecuentemente, o impacto por razón de xénero será nulo. 

6. INNECESARIEDADE DO TRÁMITE PREVISTO NO ARTIGO 133 DA LEI 39/2015.

Segundo o apartado 4 do artigo 133 da Lei 39/2015, “cando a proposta normativa
non teña un impacto significativo na actividade económica, non impoña obrigas
relevantes aos destinatarios ou regule aspectos parciais  dunha materia,  poderá
omitirse a consulta pública” a que se refire o apartado 1 do mesmo artigo.

Segundo informe do Tribunal  Económico Administrativo do Concello  de Vigo de
data 20.06.17 coincidente co da Dirección Xeral de Tributos de data 10 de xaneiro
de 2018: “o trámite de consulta previa debe substanciarse cando se trata dunha
nova ordenanza  fiscal,  mentres  que no caso da  modificación  dunha ordenanza
fiscal aprobada con anterioridade, pode obviarse dito trámite por tratarse dunha
regulación parcial da materia”.

Tramitación da modificación. 



O expediente deberá ser tramitado conforme dispón o artigo 111 da LRBRL, artigos
15 a 19 do RDL 2/2004 de 5 de marzo que aproba o TRLRFL e artigo 137 apartado
1 b) da citada LRBRL.

Segundo informe do TEA do Concello de data 15 de xuño de 2018,  «unha vez
incorporados os correspondentes informes xurídicos, técnicos e económicos, será
redactado Informe-Proposta e o expediente será remitido á Intervención Xeral.
Expresamente se solicitará a dito órgano que “de conformidade co indicado polo
TEACV,  órgano  competente  para  o  Ditame  sobre  os  Proxectos  de  Ordenanzas
Fiscais,  deberá informarse sobre o cumprimento dos obxectivos de estabilidade
orzamentaria,  suficiencia  financeira  e  demais  restricións  orzamentarias  que  se
puideran derivar do acordo proposto”.

Con carácter potestativo poderá solicitarse ao TEACV, como ven sucedendo dende
a creación  deste, informe previo sobre a legalidade da Proposta de Proxecto que
se somete a aprobación da Xunta de Goberno Local,  a fin de que, tanto polos
órganos políticos como polos administrativos, exista garantía sobre a conformidade
no Ditame que será emitido con posterioridade á aprobación,  no seu caso,  da
Proposta de Proxecto pola Xunta de Goberno Local. Así mesmo, e se este órgano
así  o  estima  conveniente,  complementa  o  control  de  legalidade  de  quen  teña
atribuída dita función nos asuntos que deban ser sometidos á consideración da
Xunta de Goberno Local.

Unha  vez  aprobado  o  Proxecto  pola  Xunta  de  Goberno  Local  será  novamente
remitido  ao  TEACV,  quen  elaborará  o  correspondente  Ditame.  Incorporado  o
preceptivo Ditame, o expediente, agora xa completo, será remitido á Secretaría do
Pleno a fin da súa posta de manifesto aos voceiros dos grupos municipais e para o
seu estudio e debate en Comisión Informativa e no Pleno.

De producirse transaccións políticas na fase de Propostas de emendas que varíen a
redacción  do  Proxecto,  deberá  remitirse  novamente  o  texto  modificado  á
Intervención  Xeral  para  o  referido  informe  sobre  cumprimento  de  restricións
orzamentarias como previo á aprobación pola Xunta de Goberno Local do texto
modificado e sometido a novo Ditame do TEACV.

O expediente co texto aprobado pola Xunta de Goberno Local e ditaminado polo
TEACV  someterase  a  estudio  e  aprobación  pola  Comisión  Informativa
correspondente e será remitido para a súa aprobación provisional polo Pleno.

Producida dita aprobación provisional, exporase ao público por prazo de trinta días
a fin de que, por quen teña a condición de interesado, poida ser plantexada a
oportuna reclamación. 

De ser presentadas reclamacións, determinarase previamente a admisibilidade das
mesmas  e,  entre  as  admitidas,  resolverase  estimando  ou  desestimando  as
mesmas, dándose conta á Xunta de Goberno Local e remitíndose ao Pleno para
aprobación definitiva. No caso de non presentarse reclamacións ou incorrer todas
as presentadas en causa de inadmisibilidade, entenderase aprobado o texto sen
necesidade de remisión ao Pleno para a súa aprobación definitiva.

No caso de ser presentadas reclamacións admisibles contra o acordo de aprobación
provisional, sexan estimadas ou non, procederá a remisión ao Pleno aos efectos da
aprobación definitiva.  No caso de que pola estimación de reclamación contra o
Acordo de aprobación provisional se modificase este, o texto da Ordenanza será



remitido previamente ao TEACV para novo Ditame».

Á vista do anterior, esta Dirección de Ingresos solicita, da Xunta de Goberno local a
adopción do seguinte,

ACORDO: 

1º) Aprobar a seguinte:

“MODIFICACIÓN DOS SEGUINTES ARTIGOS DA ORDENANZA FISCAL XERAL” (1),
QUE QUEDARÁN REDACTADOS COMO SEGUE:

19 BIS.- RELACIÓNS ELECTRÓNICAS COAS ADMINISTRACIÓNS PÚBLICAS. 
Engádese un novo artigo 19 bis que queda redactado como segue, 

1. Sen prexuízo da demora ata 02.10.2020 prevista na disposición final séptima da
Lei 39/2015, estarán obrigados a relacionarse a través de medios electrónicos coa
Administración tributaria deste Concello, para a realización de calquera trámite dun
procedemento administrativo: as persoas xurídicas, as entidades sen personalidade
xurídica,  quen  exerza  unha  actividade  para  a  que  se  requira  colexiación
obrigatoria, para os trámites e actuacións derivados de dita actividade profesional
(incluídos os Notarios e Rexistradores), así como quen represente a un interesado
que estea obrigado a relacionarse electronicamente coa Administración.

2.  Fora  do  suposto  mencionado  no  apartado  1  precedente,  as  persoas  físicas
poderán optar en todo momento entre comunicarse coa Administración Tributaria
do  Concello  de  Vigo  para  o  exercicio  dos  seus  dereitos  e  obrigas,  (previa
autenticación e acreditación da súa identidade) por medios electrónicos; a través
de correo ordinario ou presencialmente. Así mesmo, poderán escoller a forma no
que o Concello emitirá a súa resposta á comunicación da persoa interesada: por
medios electrónicos ou polos medios ordinarios antes mencionados.

3. As notificacións da Administración Tributaria do Concello de Vigo practicaranse
preferentemente  por  medios  electrónicos  e,  en  todo  caso,  cando  a   persoa
interesada  estea  obrigada  a  recibilos  por  esa  vía  conforme  ao  apartado.  As
notificacións electrónicas entenderanse practicadas no momento no que se produza
o acceso ao seu contido. Entenderase rexeitada a notificación, cando transcorreran
10 días naturais dende a súa posta a disposición sen que se acceda ao seu contido.
Todas as  notificacións que se practiquen en papel  poñeranse a disposición das
persoas interesadas, e ademais, na sede electrónica do Concello de Vigo para que
esta poida acceder ás mesmas de forma voluntaria.

4. As persoas interesadas terán dereito a consultar o estado de tramitación do seu
expediente administrativo a través da sede electrónica do Concello de Vigo.

ARTIGO  23.-  SUCESORES  DE  PERSOAS  XURÍDICAS  E  DE  ENTIDADES  SEN
PERSONALIDADE.
Modifícanse os puntos 1, 3 e 5 

1. As obrigas tributarias pendentes das sociedades e entidades con personalidade
xurídica disoltas e liquidadas nas que a Lei limita a responsabilidade patrimonial



dos  socios,  partícipes  ou  cotitulares  transmitiranse  a  estes,  que  quedarán
obrigados  solidariamente  ata  o  límite  do  valor  da  cota  de  liquidación  que  lles
corresponda e demais percepcións patrimoniais recibidas polos mesmos nos dous
anos anteriores á data de disolución que minoren o patrimonio social que debera
responder  destas  obrigas.  As  obrigas  tributarias  pendentes  das  sociedades  e
entidades con personalidade xurídica disoltas e liquidadas nas que a lei non limita a
responsabilidade  patrimonial  dos  socios,  partícipes  o  cotitulares  transmitiranse
integramente  a  éstes,  que  quedarán  obrigados  solidariamente  ao  seu
cumprimento. 

3.  Nos  supostos  de  extinción  ou  disolución  sen  liquidación  de  sociedades  e
entidades con personalidade xurídica, as obrigas tributarias pendentes das mesmas
transmitiranse ás persoas ou entidades que sucedan ou sexan  beneficiarias da
correspondente operación. Esta norma tamén será aplicable a calquera suposto de
cesión global do activo e pasivo dunha sociedade e entidade con personalidade
xurídica. 

5. As sancións que puideran proceder polas infraccións cometidas polas sociedades
e entidades ás que se refire este artigo serán esixibles aos sucesores das mesmas,
nos termos establecidos nos apartados anteriores e, no seu caso, ata o límite do
valor determinado conforme ao disposto no apartado 1 deste artigo.

ARTIGO 54. COLABORACIÓN SOCIAL NA XESTIÓN TRIBUTARIA.
Engádense os puntos 5 e 6 quedando redactados como segue, 

5.  De  conformidade cos  artigos  53.1  apartado d)  e  28.2  da Lei  39/2015,  nos
procedementos tributarios iniciados a instancia do contribuínte, non será necesario
aportar documentos que a administración tributaria do Concello poida obter nas
plataformas de intermediación de datos.

Non obstante, a persoa interesada poderá opoñerse á consulta de datos a través
da  Plataforma  de  Intermediación  de  Datos  entre  Administracións  Públicas,
manifestando  a  súa  oposición  de  forma  expresa  e  fundamentada  en  causa
xustificada segundo o disposto no artigo 6.1 do Regulamento Xeral de Protección
de Datos da UE. 
Sen prexuízo de todo o anterior, nas ordenanzas fiscais de cada tributo poderá
esixirse  a   presentación  de  documentos  non  accesibles  a   través  da  citada
plataforma de intermediación.

6. Os beneficios fiscais de carácter rogado  poderán ser prorrogados, sempre que o
interesado,  exprese  na  súa  solicitude  o  seu  consentimento  para  as  sucesivas
consultas  dos datos  e documentos necesarios  para o mantemento do beneficio
fiscal  en períodos impositivos ulteriores. A falta deste consentimento, requirirase a
presentación anual polos contribuíntes da correspondente solicitude de beneficio
fiscal.

ARTIGO 59.- NOTIFICACIÓN DAS LIQUIDACIÓNS TRIBUTARIAS.
Modificase o punto 9 quedando redactado como segue, 

9 Cando non fora posible efectuar a notificación, citarase aos obrigados tributarios
para  ser  notificados  por  comparecencia  mediante  publicación  única  no  Boletín
Oficial do Estado. Estas publicacións realizaranse os luns, mércores e venres de



cada  semana.  Na  publicación  constará  a  relacións  de  modificacións  pendentes
indicando:

- Obrigado tributario o seu representante.
- Procedemento que as motiva.
- Órgano competente para a súa tramitación. 
- Lugar en que o destinatario deberá comparecer e prazo, sendo este o de os 15
días seguintes ao da publicación.

Transcorrido dito prazo sen comparecer,  a notificación entenderase producida a
todos os efectos legais o día seguinte ao vencemento do prazo de 15 días sinalado.

ARTIGO 73.- POXA DE BENS. 
Modifícanse os puntos 1, 2, 3  

1. O procedemento ordinario de adxudicación de  bens embargados será a poxa
pública. A dita poxa será única e realizarase por medios electrónicos no Portal de
Poxas da Axencia Estatal do Boletín Oficial do Estado, debendo observarse na súa
tramitación  o  disposto  nos  artigos  100  e  seguintes  do  Regulamento  Xeral  de
Recadación.

2. A Mesa de poxa de bens estará integrada polo Tesoureiro Municipal, que será o
seu Presidente, o Secretario Xeral do Pleno ou funcionario en quen delegue, que
actuará como Secretario, un funcionario técnico da Asesoría Xurídica Municipal e  o
Recadador Executivo Municipal. Todos poderán ser substituídos nos supostos de
ausencia.

3. As poxas de bens embargados anunciaranse no Boletín Oficial do Estado e no
Taboleiro de Edictos do Concello. Poderá dispoñerse a publicación do anuncio de
poxa en medios de comunicación de gran difusión e en publicacións especializadas
cando se considere conveniente.  A poxa abrirase transcorridas polo menos 24
horas desde a publicación do anuncio.
Todo licitador, para ser admitido como tal, constituirá un depósito do 5 por cento
do tipo de poxa dos bens polos que desexe poxar.

Suprímese o punto 4 antigo 

O punto 4 novo queda redactado como segue:
4. Os importes dos tramos de licitación son os seguintes:
a) Para tipos de poxa inferiores a 10.000 euros, 100 euros.
b) Para tipos de poxa desde 10.000 euros ata 50.000 euros, 300 euros.
c) Para tipos de poxa desde 50.001 euros ata 250.000 euros, 500 euros.
d) Para tipos de poxa superiores a 250.000 euros,  1.000 euros.

Modifícanse os puntos 5,6 7 e 8.
5. A Mesa,  atendendo ao interese público e sen que exista un prezo mínimo de
adxudicación, decidirá se a oferta é suficiente ou se declara deserta a poxa, cando
a mellor das ofertas presentadas sexa inferior ao 50 por cento do tipo de poxa.
Neste suposto fíxase, indicativamente, o 40 por cento de tipo de poxa como oferta
admisible.
No suposto de que se considere suficiente a oferta procederase a adxudicación do
ben ou lote correspondente.



6.  Terminada a  poxa,  levantarase a acta  correspondente,  entregándoselles  aos
adxudicatarios  unha  certificación  da  mesma.  Todos  os  gastos  derivados  da
adxudicación, incluídos os tributos que graven a transmisión, serán por conta do
adxudicatario. Os adxudicatarios exoneran expresamente ao Concello de Vigo, ao
amparo do artigo 9 da Lei 49/1960, do 21 de xuño, de Propiedade Horizontal, da
obriga  de  achegar  a  certificación  sobre  o  estado das  débedas  da comunidade,
sendo por conta dos mesmos a cancelación das débedas pendentes de pagamento.

7. En caso de impago do prezo de remate polo adxudicatario, o importe depositado
aplicarase á cancelación das débedas obxecto do procedemento, sen prexuízo das
responsabilidades  en  que  poida  incorrer  polos  danos  e  prexuízos  causados  á
Administración que orixine a falta de pagamento do prezo de remate. 
 A adxudicación será notificada ao adxudicatario, instándolle para que efectúe o
pago da diferenza entre o prezo total de adxudicación e o importe do depósito nos
15  días  seguintes  á  data  da   notificación,  coa  advertencia  de  que  se  non  o
completa no devandito prazo perderá o importe do depósito  que se aplicará á
cancelación das débedas obxecto do procedemento. Todo iso, sen prexuízo das
responsabilidades en que poida incorrer o adxudicatario polos prexuízos que orixine
á  Administración  a  falta  de  pago  do  prezo  de  remate  e  a  cuxo  resarcimento
quedará obrigado en todo caso.

8. Cando no procedemento de alleamento regulado non se adxudicara algún ou
algúns  dos  bens  embargados,  o  órgano  de  recadación  competente  poderá,  a
condición  de  que  teñan  utilidade  para  a  Facenda  pública,   propor  de  forma
motivada ao órgano competente a súa adxudicación á Facenda pública seguindo o
procedemento regulamentado na Lei 58/2003 e no Real Decreto 939/2005.
Se non concorrese a circunstancia de utilidade publica, o órgano de recadación
poderá solicitar unha nova valoración aos efectos de iniciar unha nova poxa.
Se o órgano de recadación o considera oportuno, poderá iniciar de novo a poxa coa
valoración  do  ben  ou  bens  que  corresponda  á  poxa  pechada  na  que  non  se
adxudicaron os bens.

DISPOSICIÓN ADICIONAL.

Ordenanza Nº 20: 
Ordenanza Fiscal Reguladora das taxas pola prestación de servizos de baleirado de
pozos negros, fosas sépticas, solares e servizos similares  así como a recepción de
vertidos non canalizados na EDAR. 2020

ARTIGO 1.- FEITO IMPOÑIBLE. 
Constituirán feitos impoñibles das taxas reguladas nesta Ordenanza os seguintes
servizos:
a) Recepción de vertidos non canalizados  na EDAR procedentes de baleirado de
pozos negros e fosas sépticas ou asimilados.

ARTIGO 4.- COTAS. 
As tarifas serán as seguintes: 

1. Vertidos non canalizados  na EDAR:
    Por cada 100 litros ou fracción. 5,10 €

ARTIGO 7. NORMAS ADICIONAIS.
Para os vertidos non canalizados na EDAR, será esixible:



-  Que  o  solicitante  presente  una  declaración  responsable  na  que  indique  os
inmobles situados no termino municipal de Vigo de onde proceden os vertidos e
que estes teñen a natureza de vertidos domésticos ou asimilados.
Presentará,  igualmente,  xustificante  conforme  é  transportista  de  residuos  non
perigosos.

- Que o solicitante presente unha estimación da cantidade que anualmente verte
na EDAR.
Segundo  a  contía,  poderase  esixir  a  realización  a  cargo  dunha  Entidade
Colaboradora  da  Administración  ECA,  dunha analítica  semestral  dun  transporte
escollido aleatoriamente.

DISPOSICIÓN FINAL:
Esta ordenanza comenza a aplicarse o 1 de xaneiro de 2020, permanecendo en
vigor ata a súa modificación ou derrogación expresa.

2º) Someter a ditame do Tribunal económico-administrativo do Concello.

3º) Aprobación provisional en sesión plenaria.

4º) Someter a exposición pública por prazo de 30 días hábiles, con inserción de
anuncio no Boletín oficial da provincia, taboleiro do Concello e prensa local para
exame e reclamacións.

5º) Para o caso de non presentarse reclamacións entenderase adoptado o acordo
de aprobación definitiva coas seguintes particularidades:

a)Publicarase o texto da modificación no BOP para a súa entrada en vigor.

b)Facúltase  á  Dirección  de  Ingresos para  a  redacción  do correspondente  texto
refundido.”

En data 17 de xullo de 2019, o Tribunal Económico Administrativo emite informe
previo de legalidade do expediente de modificación da Ordenanza Fiscal Xeral.

O  Interventor  Xeral,  en  data  19.07.19,  emite  informe  de  fiscalización  de  dita
Ordenanza.

En sesión, de data 26 de xullo, a Xunta de Goberno Local aprobou o proxecto de
Modificación.

O 30 de xullo o Tribunal Económico Administrativo do Concello de Vigo, ditamina
favorablemente a proposta de modificación da Ordenanza Fiscal Xeral.

En data  12.08.19 o Membro Non Adscrito,  o  grupo municipal  Mixto  e  o grupo
municipal do Partido Popular, achegan escrito de presentación de emendas.

O 23 de agosto a Dirección de Ingresos emite informes en relación ás emendas
presentadas.



A Comisión  Informativa  de Orzamentos  e  Facenda,  na súa sesión  ordinaria  do
28.08.2019,  ditamina  favorablemente  dita  proposta,  rexeitando  as  emendas
presentadas.

VOTACIÓN: Con vinte votos a favor dos membros do grupo municipal Socialista,
señores  e  señoras  Abelairas  Rodríguez,  Aguiar  Castro,  Aneiros  Pereira,  Blanco
Iglesias,  Caride  Estévez,  Expinosa  Mangana,  Fernández  Pérez,  Gomez  Días,
Iglesias  González,  Lago Barreiro,  López Font,  Losada Alvarez,  Mejías  Sacaluga,
Rivas  González,  Rodríguez  Calviño,  Rodríguez  Díaz,  Rodríguez  Rodríguez  e  a
Presidencia,  catro  abstencións  dos  membros  do  grupo  municipal  do  Partido
Popular, señores e señoras Egerique Mosquera, Gonzalez Castillo, López Roman e
Marnotes González e tres votos en contra do grupo municipal Mixto, señora e señor
Mendez Fuentes e Pérez Correa, e do membro non adscrito, Sr. Pérez Igrexas,
adóptase o seguinte

ACORDO:

PRIMEIRO.- Rexeitar as emendas presentadas.

SEGUNDO:  Aprobación  inicial  do  Proxecto  de  Modificación  da  Ordenanza  Fiscal
Xeral  para  o  exercicio  2020,  segundo  a  redacción  que  consta  na  proposta  de
acordo. 

TECEIRO: Someter a exposición pública por prazo de 30 días hábiles, con inserción
de anuncio no Boletín oficial da provincia, taboleiro do Concello e prensa local para
exame e reclamacións.

CUARTO: Para o caso de non presentarse reclamacións entenderase adoptado o
acordo de aprobación definitiva coas seguintes particularidades:

a) Publicarase o texto da modificación no BOP para a súa entrada en vigor.

b) Facúltase á Dirección de Ingresos para a redacción do correspondente texto
refundido.

E para  que así  conste  expido  esta  certificación  de orde  e co  visto  e  prace do
Excmo. Sr. Alcalde, coa salvidade do artigo 206 do Regulamento de organización,
funcionamento e réxime xurídico das entidades locais, en Vigo á data da sinatura
dixital.
am

Vº e Pr.
        O ALCALDE,
   Abel Caballero Álvarez

